
Gaur goizean, Nafarroako Tokiko Agenda 21 Ebaluatzeko Agintarien VIII. Foroa egin dute
2008an, Nafarroako biztanleen %85,74 Tokiko Agenda 21 ezarri duten edo ezartzen ari diren udalerrietan bizi dira

Asteartea, 2008ko azaroaren 18a. Andrés Eciolaza Carballo Nafarroako Gobernuko Ingurumenaren eta Uraren zuzendari nagusiak Nafarroako Foru Komunitateko Tokiko Agenda 21 Ebaluatzeko Agintarien VIII. Foroa inauguratu du, gaur goizean, Landa Garapen eta Ingurumen Departamentuko egoitzan. Jardunaldian Nafarroako udalerrietako Tokiko Agenda 21eko Proiektuak edo Ekintzak eta Aalborg+10 Konpromisoen betetze maila ebaluatu dituzte, urtero bezala. Aipaturiko konpromisoak 2004an diseinatu zituzten Europako Hiri eta Herri Iraunkorren IV. Biltzarrean (tokiko 110 gobernu), iraunkortasunerako ekintzak bultzatzeko. 
Agintarien VIII. Foroa aurkezteko ekitaldian Eciolazak adierazi duenez, azkeneko urtean Nafarroan Tokiko Agenda 21 ezartzeko eskari guztiak artatu dituzte, Ekintzak, Proiektua, Azterlan Teknikoak eta Jardunbide Egokiak gauzatzeko diru laguntzak %100 baino gehiago handitu dituzte, eta Iraunkortasunerako Nafarroako Toki Entitateen Sarearen (NELS) baitan dauden entitateetako urteroko eguneratzeetan helburuak eta epeak ezartzeko metodologia hitzartu dute.

Jardunaldia inauguratu ondoren, Adolfo Navascués Navascués NELS Sareko presidentea eta Pedro Zuazo Onagoitia Nafarroako Gobernuko Ingurumen Kalitatearen Zerbitzuko zuzendaria mintzatu dira. Navascués Nafarroako Tokiko Agenda 21en hamar urteko ibilbideari buruz mintzatu da, eta Zuzazok, berriz, Tokiko Agenda 21eko proiektu berriak ebaluatu ditu (Nafarroan azkeneko urtean abian jarri dituzten proiektuak). 

Ondoren, “Una reflexión inaplazable” (Gogoeta atzeraezina) izeneko bi mahai inguru egin dituzte (bata bestearen ondoren). Lehenengo mahaiko buru María Victoria Castillo Floristán NELS Sareko presidenteordea izan da, eta bertan Helburuak Ezartzeko Lantegiko emaitzei buruz mintzatu dira (lantegia urriaren 24an egin zuten) eta bigarren belaunaldiko Tokiko Agenda 21eko erronkak eta helburuak proposatu dituzte. Bigarren mahaiko burua, berriz, Rafaeal Tortajada Martínez Landa Garapen eta Ingurumen Departamentuko Hiri Ingurumenaren Ataleko burua izan da, eta bertan Nafarroako Tokiko Kudeaketa Iraunkorraren zikloa ixteko lehenengo proposamen metodologikoa aurkeztu dute. 

Gero, bi lantegi egin dituzte (biak batera), eta berauetan zazpi mila biztanletik gorako eta zazpi mila biztanletik beherako herrietan Tokiko Agenda 21eko Proiektuak gauzatzeko helburuen eta epeen ezarpena aztertu dute. 

Jarduerok goizean egin dituzte, Landa Garapen eta Ingurumen Departamentuko egoitzan, eta gero ondorioak irakurri eta jardunaldia amaitutzat eman dute. 

Arratsaldean, berriz, Tokiko Agenda 21 Ebaluatzeko Agintarien VIII. Foroko parte-hartzaileek Nafarroako Foru Komunitateko Tokiko Garapen Iraunkorrerako Jardunbide Egokien V. Sarian (2007-2008) hautatu dituzten hiru jardunbide onenak ezagutuko dituzte, bertatik bertara. Jardunbide saridunen berri bihar emanen dute ezagutzera, jendaurrean, Sanzberro kontseilariak EVENA Nafarroako Mahastizaintza eta Enologia Zentroan (Olite) inauguratuko duen jardunaldian. 

Nafarroako Tokiko Agenda 21ek hamar urte bete ditu
1998an, Ingurumen, Etxebizitza eta Lurralde Antolamenduko Departamentuak Nafarroako udalerrietan Tokiko Agenda 21 bultzatzea erabaki zuen. Nafarroako Gobernuak ingurumen ikuskatzeen kostuaren %100 finantzatzea erabaki zuen eta Hiri Ingurumenaren Atala sortu zuen. Harrezkero hainbat azterlan tekniko egin dituzte, hala nola aztarna ekologikoaren bilakaera (1999, 2003, 2007) eta iraunkortasun adierazleak. 

2000. urtean Jardunbide Egokien Saria jarri zuten abian. Gaur egunera arte bost deialdi egin dituzte eta horietan Nafarroa iraunkorrago izatea xede duten 104 jardunbidek parte hartu dute. 

2002an Iraunkortasunerako Nafarroako Toki Entitateen Sarea (NELS) sortu zuten, eta haren lana funtsezkoa izan da Nafarroako udalerriek Foru Komunitateko garapen iraunkorraren estrategian duten egitekoa aztertzeko, proiektu eta ekintza iraunkorrak finantzatzeko, eta azkenik, trebatzeko eta sentsibilizatzeko. NELS sareak Estatuko eta nazioarteko sareekin batera egiten du lan. 

2005etik 2008ra bitarte 1.009.000 euro erabili dituzte Ekintza Planetako proiektuak eta esku-hartzeak gauzatzeko, eta 2005-2007 aldiko inbertsio guztien %24,55 diru laguntzen bidez finantzatu dituzte. 

2004tik 2008ra bitarte 10 informazio lantegi egin dituzte, Nafarroako Administrazio Publikoaren Institutuarekin (INAP) eta Nafarroako Ingurumen Baliabideen Zentroarekin (CRANA) elkarlanean, eta besteak beste, honako gai hauek aztertu dituzte lantegi horietan: NELS sarearen egitekoa Nafarroako Tokiko Agenda 21en garapenean; parte-hartzea udalerrietako kudeaketan; ingurumen ebaluazio estrategikoa eta hiri plangintza iraunkorra; kalitatezko Tokiko Agenda 21; edo Hiri Ingurumeneko estrategiarekin zerikusia duen esku-hartze eta kudeaketa publiko iraunkorrerako bitarteko praktikoak. 

Lau gidaliburu tekniko landu dituzte: lorezaintza iraunkorra, Eskolako Agenda 21, kontratazio iraunkorra eta erosketa berdea, eta iraunkortasun adierazleak. 

2008an, Nafarroako biztanleen %85,74 Tokiko Agenda 21 ezarri duten edo ezartzen ari diren udalerrietan bizi dira (171 udalerri guztira). Gainera, 114 udalerri (Nafarroako biztanleen %42,24) NELS sarearen baitan daude. 

2004tik 2008ra bitarte Agenda 21eko 1.634 proiektu eta ekintza abiatu eta gauzatu dituzte Nafarroako udalerrietan.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

